
Høyring - forslag til forskrift om opning for bruk av restlysforsterkande og termiske 
siktemiddel ved jakt på hjort i Kvinnherad kommune 
 
Innstilling frå kommunedirektøren: 
Det vert vedteke at forslag til forskrift om opning for bruk av restlysforsterkande og termiske 
siktemiddel ved jakt på hjort i Kvinnherad kommune, vert lagt ut på offentleg høyring i 4 veker. 
 
Høyringsfristen vert sett til 1. oktober 2026. 
 
 
Forvaltningsutvalet si behandling i møte den 02.09.2026: 

 

BEHANDLING:  

Kommunedirektøren si innstilling vart samrøystes vedteken.  

 

VEDTAK:  

  

Det vert vedteke at forslag til forskrift om opning for bruk av restlysforsterkande og termiske siktemiddel 
ved jakt på hjort i Kvinnherad kommune, vert lagt ut på offentleg høyring i 4 veker. 

Høyringsfristen vert sett til 1. oktober 2026. 

 

 
Vedlegg: 
1 Forskrift om opning for bruk av restlysforsterkande og termiske siktemiddel ved jakt på hjort 

i Kvinnherad kommune - forskriftstekst 
 
 
Samandrag/Saka gjeld: 
Etter viltressurslova § 26 og forskrift om utøving av jakt, felling og fangst § 29 a er det opna 
for at kommunar kan fastsetje lokal forskrift om bruk av restlysforsterkande og termiske 

siktemiddel ved jakt på hjort når dette er nødvendig for å avverje alvorleg skade på natur 
eller samfunnsinteresser som følgje av høg bestandstettleik. 
 
Saksutgreiing: 
I samband med vedtak av ny viltressurslov i juni 2025 vart det ikkje opna for generell bruk av 
restlysforsterkande og termiske siktemiddel ved jakt på hjortevilt. Under stortingshandsaminga 
vart det lagt til grunn at det skulle etablerast ei ordning der kommunane kunne opna for slik bruk 
gjennom lokal forskrift når særlege vilkår er oppfylte. 
 
Gjennom forskrift om utøving av jakt, felling og fangst § 29 a fjerde ledd, gjeldande frå 1. juli 2026, 
er det opna for at kommunar kan fastsetja lokal forskrift som tillèt bruk av restlysforsterkande og 
termiske siktemiddel ved jakt på hjort når dette er nødvendig for å avverja alvorleg skade på 
natur- eller samfunnsinteresser som følgje av høg bestandstettleik. 
 
Utdrag frå forskrift om utøving av jakt, felling og fangst § 29 a, fjerde ledd: 
«For å avverge alvorlig skade på natur- eller samfunnsinteresser som følge av høy 
bestandstetthet, kan kommunen i forskrift åpne for bruk av restlysforsterkende og termiske 
siktemidler ved jakt på hjort. Bruken av restlysforsterkende og termiske siktemidler skal 
avgrenses til jakt i åpent terreng. Kommunen skal vurdere behovet for videreføring av en slik 
forskriftsregel hvert femte år. Kopi av vurderingen skal sendes Landbruksdirektoratet. 
Jegeren skal rapportere bruk av restlysforsterkende og termiske siktemidler ved felling av 
hjort i Hjorteviltregisteret.» 
 
Vurdering 
 
Kvinnherad har over lang tid hatt ein stor hjortebestand. Høg bestandstettleik har medført 
utfordringar knytt til alvorlige beiteskadar på innmark og skogplantingar, mange trafikkulukker 
med hjort og teikn på redusert kondisjon i delar av bestanden. 
 
Kommunestyret har gjennom dei kommunale måla for hjortevilt peika på behovet for å redusere 
hjortestamma for å redusere arealbrukskonflikter og oppnå ei meir berekraftig bestandsutvikling. 
Det er særleg ønskjeleg å: 
 

• redusere skadeomfanget på landbruksareal og skog, 
• redusere talet på trafikkpåkøyrslar, 
• betre kjønns- og aldersstruktur i bestanden, 
• auke andelen kalv og ungdyr i uttaket, 
• oppnå betre kondisjon i bestanden. 

 
Bruk av restlysforsterkande og termiske siktemiddel kan bidra til betre identifisering av dyr under 
krevjande lysforhold og leggje til rette for meir målretta avskyting. Dette kan styrkje moglegheita 
for å ta ut dei dyra ein ønskjer i tråd med vedtekne bestandsmål, samtidig som risikoen for 
skadeskyting kan reduserast. 
 
Tekniske hjelpemiddel endrar ikkje dei grunnleggjande krava til sikker og forsvarleg jaktutøving. 
Krav om sikker artsbestemming, forsvarleg skotavstand og trygg bakgrunn gjeld framleis fullt ut. 
 
Kvinnherad samarbeider om hjorteforvaltninga med nabokommunane Ullensvang, Kvam og 
Bjørnafjorden gjennom etablerte samarbeidsordningar. Hjorten nyttar større leveområde på tvers 
av kommunegrensene, og det er derfor ønskjeleg med ei samordna forvaltning. Kommunane 
arbeider med likelydande lokale forskrifter for område med felles hjortebestand. 

Forskrifta inneheld avgrensingar ved at bruk av restlysforsterkande og termiske siktemiddel berre 
skal vere tillate i ope terreng, slik nasjonal forskrift krev. Opent terreng er definert i forarbeida til 
endring av viltlova (prop. 149 L (2020-2021 s 16)): «Med «åpent terreng» menes her terreng som 
stort sett er fritt for hindringer som bygninger og trær. Eksempler på dette er åker, eng og 
beitemark. Det kan også være åpne arealer på skogsmark, som hogstflater, naturlige åpninger 
uten høyt feltsjikt- og buskvegetasjon og områder der skogen er høystammet og glissen.» 
 
Vurdering etter naturmangfaldlova og dyrevelferdslova 
 
Føremålet i viltressursloven er å sikra at forvaltning av viltressursane gjennom jakt, fangst og 
felling og anna handtering av vilt skjer på ein berekraftig og forsvarleg måte, i samsvar med 
naturmangfaldlova og dyrevelferdslova.  
 
I vedtak som påverkar naturen skal ein vurdera §§ 8 -12 i naturmangfaldlova:  
 
§ 8 «Kunnskapsgrunnlaget». Ein har gjennom nyleg vedtekne kommunale mål om hjortevilt i 
Kvinnherad kommune god og oppdatert kunnskap om hjortestamma. Hjortebestanden er stor og 
levedyktig. Nyttige hjelpemiddel bidreg til å ta vare på gode produksjonsdyr og ta ut svake dyr. 
 
 § 9 «Føre var prinsipp». Bruk av restlysforsterkande og termiske siktemiddel endrar ikkje jegeren 
sitt ansvar for tryggleik under jakta med forsvarleg skotavstand, sikker bakgrunn, sikker 
artsidentifikasjon og ei human jakt. Jegerane har tatt kurs og oppskyting, og skal ha den naudsynte 
kompetansen som krevst for utøving av jakt. 
 
§ 10 «Økosystemtilnærming og samla belastning». Hjortebestanden er stor og det er eit mål å 
redusere hjortebestanden til ei stamma i god kondisjon.  
 
§ 11 «Kostnadene ved miljøforringelse skal bæres av tiltakshaver». Ikkje relevant i saka.  
 
§ 12 «Miljøforsvarlige teknikker og driftsmetoder». Jegrane må fylgja gjeldande reglar i «Forskrift 
om utøvelse av jakt, felling og fangst.»  
 
Dyrevelferdslova har som føremål å fremja god dyrevelferd og respekt for dyr. Bruk av termiske og 
restlysforsterkande siktemidla vil redusere risikoen for skadeskyting, hjelpe med å ta ut svake og 
tynne dyr som har låg sjanse for å overleve strenge vintrar, og regulere bestanden til det som er 
høveleg i forhold til vinterbeite. 
 
Kommunen vurderer at forskrifta kan bidra til å avverje alvorleg skade på natur og 
samfunnsinteresser som fylgje av tett bestand, bidra til å oppnå kommunale målsetjingar for hjort 
og avgrense risikoen for skadeskyting under jakta.  
 
Det vert lagt opp til å vurdera behovet for vidareføring av forskrifta i samband med revisjon av dei 
kommunale måla for hjortevilt i Kvinnherad kommune. 
 
Økonomisk berekraft: 
Ingen vesentlege økonomiske konsekvensar for kommunen. 
 
Miljø og klima berekraft: 
Kan bidra til redusert beitepress og betre bestandsforvaltning av hjort. 
 
Sosial berekraft: 
Kan bidra til færre hjortepåkøyrslar og betre dyrevelferd gjennom meir presise fellingar. 

Berekraftsmål nr 17 – om samarbeid: 
Forskrifta byggjer på samarbeid med nabokommunar om forvaltning av felles hjortebestandar. 
 
Konklusjon: 
Administrasjonen vurderer at vilkåra for å opna for bruk av restlysforsterkande og termiske 
siktemiddel ved jakt på hjort i Kvinnherad kommune er oppfylte. Forskrifta kan bidra til å redusere 
skade på natur- og samfunnsinteresser, støtte opp under kommunen sine mål for hjorteforvaltning 
og fremje god dyrevelferd. 
Det vert tilrådd å leggja forskriftsforslaget ut på offentleg høyring. 
 


